
Keperluan dos ketiga akan
dimuktamadkan

Yusmizal Dolah Aling
yusmizal@hmetro.com.my

Kuala Lumpur: Keperluan mendapatkan dos ketiga vaksin sedang

dalam perundingan dan akan dimuktamadkan tidak lama lagi.

Menteri Sains Teknologi dan Inovasi (Mosti) Khairy Jamaluddin
berkata, pihaknya sudah pun berunding dengan syarikat pengeluar
vaksin termasuk Pfizer berhubung perolehan vaksin untuk tahun
depan.

"Buat masa ini kita masih lagi menunggu syor daripada kumpulan
pakar yang dipengerusikan Pengarah Institut Penyelidikan Klinikal
Kementerian Kesihatan Malaysia (KKM) Dr M Kalaiarasu Peariasamy
pada minggu depan sama ada kita memerlukan booster dose atau
tidak.

"Perkara ini juga akan dibentangkan bukan hanya dari sudut keperluan
dos berdasarkan pengalaman negara lain, tetapi sama ada kita dapat
memberi booster dose heterologous vaccination iaitu vaksin yang
berbeza daripada vaksin asal yang kita terima," katanya pada sidang
khas Dewan Rakyat hari ini.

Beliau berkata, ada beberapa negara yang sudah mengamalkannya
seperti Korea Selatan dan Jerman disebabkan gangguan pada
bekalan vaksin mereka.

Katanya, pihaknya akan mendapatkan syor daripada kumpulan pakar
berdasarkan data sebenar dan data klinikal sama ada ia selamat atau
tidak.

"Yang kedua sama ada mereka yang menerima lengkap dua dos satu
jenis vaksin boleh terima booster shot yang ketiga menggunakan
vaksin lain," katanya.

